
Keputusan kaedah guna campuran 2
vaksin Covid-19 akan diumum dalam
masa terdekat

Aizat Sharif
am@hmetro.com.my

VAKSIN COVID-19 jenis Pfizer. FOTO Bernama

Kangar: Kerajaan dijangka akan mengumumkan keputusan kajian
kaedah heterolgi atau campuran dua vaksin sebagai sebahagian
pelaksanaan Program Imunisasi Covid-19 Kebangsaan (PICK) dalam
tempoh terdekat.

Timbalan Menteri Sains, Teknologi dan Inovasi (Mosti) Datuk Ahmad
Amzad Hashim berkata, buat masa ini, tiada tempoh tertentu
ditetapkan kerana pihaknya masih belum memuktamadkan keputusan
berhubung perkara berkenaan.

"Insya-Allah, ia akan diumumkan dalam tempoh terdekat oleh
Jawatankuasa Khas Jaminan Akses Bekalan Vaksin Covid-19
(JKJAV) selepas kita mendapat pandangan secukupnya daripada
panel jawatankuasa berkenaan kerana buat masa ini, ia masih lagi di
peringkat kajian.

"Namun, isu ini kita sudah bincangkan lebih daripada dua minggu
kerana pelbagai perkara terkait. Contoh, isu mobiliti akan datang
terutama daripada segi pergerakan ke luar negara.

"Ini kerana, ada negara menerima vaksin Sinovac atau vaksin dari
China namun di negara Barat pula, banyak yang tidak mengiktiraf
Sinovac," katanya pada sidang media di Pusat Pemberian Vaksin
(PPV) Dewan 2020 di sini, hari ini.

Kata beliau, kaedah mencampurkan dua jenis vaksin yang berbeza
sudah dilaksanakan di banyak negara serta mempunyai pelbagai
laporan mengenai kesannya.

"Kita ada mempertimbangkan tentang pandangan jawatankuasa
pakar dalam meneliti mengenai data klinikal yang ada namun

pakar dalam meneliti mengenai data klinikal yang ada namun,
pelbagai aspek dan isu harus diambil kira juga.

"Begitu juga isu, contohnya, untuk ke Tanah Suci Makkah memerlukan
dos tambahan atau 'booster dose' daripada vaksin Sinovac yang
mana ia ditentukan oleh kerajaan Arab Saudi sama ada ia
membabitkan vaksin seperti Pfizer, Johnson & Johnson dan
AstraZeneca. Jadi, ini antara isu yang wujud," katanya.

Terdahulu, beliau bersama Setiausaha Kerajaan Negeri Perlis Azman
Mohd Yusof merangkap Pengerusi Pasukan Petugas Imunisasi Covid-
19 (CITF) Perlis melakukan lawatan dan tinjauan operasi pemberian
vaksin kepada orang ramai di dewan berkenaan.

Sebelum ini, kerajaan mempertimbangkan kaedah heterolgi untuk
dilaksanakan di negara ini berikutan banyak negara sudah berbuat
demikian.

Kaedah itu adalah bagi meningkatkan antibodi peneutralan serta
keberkesanan sesuatu vaksin.

Disiarkan pada: Julai 14, 2021 @ 5:18pm

